
 

 

 

 

ᐄᐳᕆ 7, 2020 

 
ᓂᕈᐊᖅᑕᐅᓯᒪᖃᑕᐅᔪᖅ ᔮᓂᑕᓐ ᐅᐃᑭᓐᓴᓐ 
ᒥᓂᔅᑕ ᐊᕙᑎᓕᕆᓂᕐᒧᑦ ᐊᒻᒪ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᑲᓇᑕᒥ 
ᑲᓇᑕᐅᑉ ᒐᕙᒪᒃᑯᖏᑦ 
 

ᒥᓂᔅᑕ ᐅᐃᑭᓐᓴᓐᒧᑦ: 

ᑎᑎᖅᑲᑦ ᐱᔾᔪᑎᖃᖅᑐᑦ: ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᓕᐅᕈᑎᖓᑦ ᐱᔾᔪᑎᒋᓪᓗᒍ ᑐᒃᓯᕋᐅᑎ 
ᑭᖑᓪᓕᖅᐹᕐᒥ ᑎᑎᕋᖅᑕᐅᓯᒪᔪᑦ ᐊᐅᓚᑦᓯᔾᔪᑎᒃᓴᑦ ᐸᕐᓇᐅᑎᖏᑦ ᐃᒃᑲᑦᑐᐊᖅ ᐊᒻᒪ ᖃᖅᓴᐅᖅᑑᖅ 
ᑎᖕᒥᐊᖃᐅᓯᕕᖏᓐᓄᑦ ᐊᑐᒐᒃᓴᑦ 

 

ᑕᐃᔅᓱᒪᓂ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑲᑎᒪᕕᒃᓴᖏᑎᒍᑦ ᑲᑎᒪᓂᖃᖅᑎᓪᓗᒋᑦ (RM 001-2020)-ᒥᒃ ᒫᑦᓯ 11, 
2020-ᖑᑎᓪᓗᒍ, ᑲᑎᒪᔨᑦ ᑐᓂᔭᐅᓚᐅᕐᒪᑕ ᑐᒃᓯᕋᐅᑎᒥᒃ ᐃᓱᒪᓕᐅᖁᔨᓪᓗᑎᒃ ᐃᕐᓂᐅᕐᕖᑦ ᒥᒃᓵᓄᑦ ᑲᑎᒪᕋᓛᖏᑦ. 
ᑐᒃᓯᐅᑎᖃᓚᐅᖅᑐᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐊᖏᖅᓯᖁᓪᓗᒋᑦ ᑭᖑᓪᓕᖅᐹᕐᒥ ᑎᑎᕋᖅᓯᒪᔪᖁᑎᖓᓐᓂᒃ 
ᐃᒃᑲᑦᑐᐊᖅ ᐊᒻᒪ ᖃᖅᓴᐅᖅᑑᖅ ᑎᖕᒥᐊᖃᐅᓯᕕᖓᓐᓄᑦ ᐊᐅᓚᑦᑎᔾᔪᑕᐅᓗᑎᒃ ᐸᕐᓇᐅᑕᐅᓂᐊᖅᑐᓂᒃ 
(ᐊᐅᓚᑦᓯᔾᔪᑎᒃᓴᓄᑦ ᐸᕐᓇᐅᑎᑦ ᐅᕝᕙᓘᓐᓃᑦ ᐸᕐᓇᐅᑎᓂᒃ ᑕᐃᔭᐅᑐᐃᓐᓇᕐᒥᔪᑦ). ᑖᒃᑯᐊ ᐸᕐᓇᐅᑎᑦ ᑐᓂᔭᐅᓚᐅᖅᑐᑦ 
ᐃᕐᓂᐅᕐᕖᑦ ᒥᒃᓵᓄᑦ ᐊᐅᓚᑦᓯᔨᐅᖃᑎᒌᖑᔪᑦ ᑲᑎᒪᔨᕋᓛᖏᓐᓄᑦ ᑭᒡᒐᖅᑐᖅᑕᐅᓪᓗᑎᒃ ᐊᕙᑎᓕᕆᔨᒃᑯᑦ ᐊᒻᒪ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓄᑦ ᑲᓇᑕᒥ ᐱᓕᕆᕕᖓᑦ. 

 
ᒪᓕᒡᓗᒋᑦ ᑐᒃᓯᕋᐅᑎᓕᐊᓯ ᐃᓗᐊᓂ ᐅᖃᖅᓯᒪᓂᖏᑦ, ᐊᐅᓚᑦᓯᔾᔪᑎᓄᑦ ᐸᕐᓇᐅᑎ ᐱᔪᓐᓇᖅᑎᑦᓯᔪᖅ ᐃᕐᓂᐅᕐᕖᑦ ᒥᒃᓵᓄᑦ 
ᐊᐅᓚᑦᓯᔨᐅᖃᑎᒌᑦ ᑲᑎᒪᔨᕋᓛᖏᓐᓂᒃ ᓇᓗᓇᐃᖅᓯᔪᓐᓇᖁᓪᓗᒋᑦ ᑕᐅᑐᓐᖑᐊᖅᑕᖏᓐᓂᒃ ᓴᐳᒻᒥᐅᓯᖅᑕᐅᓯᒪᔪᑉ 
ᐃᓗᐊᓂ, ᑐᑭᒧᐊᒍᑕᐅᓂᐊᕐᓗᑎᒃ ᐃᓱᒪᓕᐅᕈᑕᐅᔭᕆᐊᖃᖅᑐᓄᑦ ᓴᐳᒻᒥᐅᓯᖅᑕᐅᓯᒪᔪᑉ ᐃᓗᐊᓂ, ᓇᓗᓇᐃᖅᓯᓯᒪᓪᓗᑎᒃ 
ᐱᒻᒪᕆᐅᔪᓂᒃ ᐃᓕᖅᑯᓯᕐᒧᑦ ᐊᒻᒪᓗ ᐊᕙᑎᒋᔭᖓ ᐊᒃᑐᐊᓂᖃᕐᓂᖓᓂᒃ, ᐊᒻᒪᓗ ᐃᓱᒪᓕᐅᕈᑎᖃᖃᑦᑕᕐᓗᑎᒃ ᓇᓕᐊᖕᓂᒃ 
ᐱᔪᓐᓇᐅᑎᓂᒃ ᐊᖏᖅᓯᓂᐊᕐᒪᖔᑕ ᐊᑐᖅᑕᐅᓂᐊᖅᑐᓂᒃ ᑎᖕᒥᐊᖃᐅᓯᕝᕕᐅᑉ ᐃᓗᐊᓂ. 
  
 
ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᒃᓴᖅᓯᐅᕈᑎᖃᓚᐅᖅᑐᑦ ᐊᖏᖅᑕᐅᒐᓱᐊᕈᑎᐅᔪᓂᒃ ᑲᓐᖑᓇᖅᑐᒃᑯᑦ 
ᑲᑎᒪᓂᖃᖅᑎᓪᓗᒋᑦ (IC 001-2020)-ᒥᒃ ᒫᑦᓯ 12, 2020-ᖑᑎᓪᓗᒍ, ᑕᐃᑲᓂ ᑲᑎᒪᔨᑦ ᐃᒪᓐᓇ ᐃᓱᒪᓕᐅᕈᑎᖃᓚᐅᖅᑐᑦ: 

ᐱᖁᔨᕗᖓ, ᒪᓕᒡᓗᒍ ᐃᓚᖓᓂ ᑎᑎᕋᖅᓯᒪᓂᖓ 5.2.34(c) ᓄᓇᕗᒥ ᐊᖏᖃᑎᒌᒍᑎᓂ, ᓄᓇᕗᑦ 
ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐊᖏᖅᓯᖁᓪᓗᒋᑦ ᐃᒃᑲᑦᑐᐊᖅ ᑎᖕᒥᐊᖃᐅᓯᕕᖓᓄᑦ ᐊᐅᓚᑦᓯᔾᔪᑎᒃᓴᑦ 
ᐸᕐᓇᐅᑎᖓᓐᓂᒃ. 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᓕᐅᕈᑎᖓᑦ 



 

 

 

 

ᐱᖁᔨᕗᖓ, ᒪᓕᒡᓗᒍ ᐃᓚᖓᓂ ᑎᑎᕋᖅᓯᒪᓂᖓ 5.2.34(c) ᓄᓇᕗᒥ ᐊᖏᖃᑎᒌᒍᑎᑦ, ᓄᓇᕗᒥ 
ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐊᖏᖅᓯᖁᓪᓗᒋᑦ ᖃᖅᓴᐅᖅ ᑎᖕᒥᐊᖃᐅᓯᕕᖓᓐᓄᑦ ᐊᐅᓚᑦᓯᔾᔪᑎᒃᓴᑦ 
ᐸᕐᓇᐅᑎᖓᓐᓂᒃ. 

 

ᐃᓚᒋᖃᓯᐅᑎᓪᓗᓂᐅᒃ ᐅᔾᔨᖅᑐᕐᓗᑎᒃ ᕿᒥᕐᕈᓇᓚᐅᖅᑎᓪᓗᒋᑦ ᐱᐅᓂᖅᐹᖑᔪᓂᒃ ᐊᑐᐃᓐᓇᐅᔪᓂᒃ ᖃᐅᔨᓴᖅᑎᒻᒪᕆᖕᓄᑦ 
ᖃᐅᔨᓴᕈᑕᐅᓯᒪᔪᓂᒃ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, ᑲᑎᒪᔨᑦ ᐃᓱᒪᒃᓴᖅᓯᐅᕈᑎᖃᓚᐅᖅᑐᑦ ᐅᑯᓂᖓ: 
 

• ᐸᕐᓇᐅᑎᓕᐊᖑᔪᖅ ᓴᓇᔭᐅᓚᐅᖅᑐᖅ ᑲᑐᔾᔭᐅᓪᓗᓂ ᐃᓄᖕᓄᑦ ᓴᓪᓕᕐᒥᐅᓄᑦ ᐊᒻᒪᓗ ᑲᓇᑕᒥ ᐆᒪᔪᓕᕆᓂᕐᒧᑦ 
ᐱᓕᕆᕕᖓᓐᓄᑦ (ᐊᕙᑎᓕᕆᔨᒃᑯᑦ ᐊᒻᒪ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᑲᓇᑕᒥ ᐱᓕᕆᕕᖓᓐᓄᑦ). 
 

• ᐸᕐᓇᐅᑎ ᐊᔪᓕᖅᑎᑦᑎᓯᒪᖏᑦᑐᖅ ᒪᓕᒐᖃᖅᑎᑦᓯᖏᑦᑐᕐᓗ ᐃᓄᐃᑦ ᐊᖑᓇᓱᒍᓐᓇᕐᓂᖏᓐᓂᒃ ᑕᐅᕙᓂ ᐊᒻᒪᓗ 
ᐊᑐᕈᓐᓇᕐᓂᖏᓐᓄᑦ ᐱᖅᑯᓯᑐᖃᖏᓐᓂᒃ ᐃᓗᐊᓂ ᑎᖕᒥᐊᖃᐅᓯᕝᕕᐅᔪᑦ. 

 
• ᐃᕐᓂᐅᕐᕖᑦ ᒥᒃᓵᓄᑦ ᐊᐅᓚᑦᓯᔨᐅᖃᑎᒌᑦ ᑲᑎᒪᔨᕋᓛᑦ ᑕᑯᓐᓇᖃᑦᑕᐅᑎᓪᓗᑎᒃ ᑐᓴᕋᓱᐊᕐᓂᖃᓚᐅᖅᑐᑦ ᓴᓪᓕᕐᒥ 

ᑲᑎᒪᑎᑦᓯᓪᓗᑎᒃ.  ᑲᑎᒪᔨᕋᓛᑦ ᑐᓴᕋᓱᐊᕐᓂᖃᓚᐅᖅᑐᑦ ᐊᐅᓚᑦᑎᔾᔪᑎᒃᓴᑦ ᐸᕐᓇᐅᑎᖏᑦ ᐱᓪᓗᒋᑦ 
ᐅᓄᑲᓪᓚᒃᑐᓂᑦ ᓄᓇᕗᒥ ᐊᒻᒪ ᑲᓇᑕᐅᑉ ᒐᕙᒪᒃᑯᖏᑕ ᑎᒥᖁᑎᖏᓐᓂᑦ ᐱᖃᓯᐅᑎᓪᓗᒋᑦ ᑭᕙᓪᓕᕐᒥ 
ᐆᒪᔪᓕᕆᔨᑦ ᑲᑎᒪᔨᖏᑦ, ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᖏᑦ, ᓄᓇᕗᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ, ᐊᒻᒪᓗ 
ᐃᖃᓗᓕᕆᔨᒃᑯᑦ ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐱᓕᕆᕕᖓᓐᓄᑦ. 

 
ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑕᐃᒪᐃᒻᒪᑦ ᐃᓕᖕᓄᑦ ᑐᓂᓯᓕᖅᑐᑦ ᐃᓱᒪᓕᐅᕈᑎᒋᓚᐅᖅᑕᖏᓐᓂᒃ, 
ᐃᓱᒪᒃᓴᖅᓯᐅᕈᑎᒋᓂᐊᕋᕕᒋᑦ ᒪᓕᒡᓗᒋᑦ ᓄᓇᕗᒥ ᐊᖏᖃᑎᒌᒍᑎᑦ. ᑐᓴᖅᑐᒍᓐᓇᖅᐸᑎᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ 
ᑲᑎᒪᔨᖏᑦ ᐅᕝᕙᓘᓐᓃᑦ ᐃᖅᑲᓇᐃᔭᖅᑎᑎᑦ ᐊᐱᖅᑯᑎᒃᓴᖃᕐᓂᖅᐸᑕ ᐃᓱᒫᓗᒍᑎᒃᓴᖃᖅᐸᑕᓗ ᐅᑯᐊ ᑎᑎᖅᑲᑦ ᐱᓪᓗᒋᑦ. 

ᑎᑎᕋᖅᑐᖅ, 

 

ᑖᓂᐅᓪ ᓯᐅᓴᒃ 
ᐃᒃᓯᕙᐅᑕᖅ 
ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 
 
ᑎᑎᕋᐅᓯᐊᕐᒥᔪᖅ: Jean-Francois Dufour, ᐃᒃᓯᕙᐅᑕᐅᑉ ᑐᖏᓕᖓ, ᐃᕐᓂᐅᕐᕕᑦ ᒥᒃᓵᓄᑦ ᐊᐅᓚᑦᓯᔨᐅᖃᑎᒌᑦ 

ᑲᑎᒪᔨᕋᓛᖏᓐᓄᑦ 
 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᓕᐅᕈᑎᖏᓐᓄᑦ ᐱᔾᔪᑎᖏᑦ 


